
Монгол Улсын Их Хурлын 2020 оны намрын ээлжит чуулганы 
Төсвийн байнгын хорооны 10 дугаар сарын 08-ны өдөр 
/Пүрэв гараг/-ийн хуралдааны товч тэмдэглэл

Төсвийн байнгын хорооны дарга Б.Жавхлан ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 11 гишүүн ирж, 57.8 хувийн ирцтэйгээр хуралдаан 13 цаг 20 минутад Төрийн ордны “Жанжин Д.Сүхбаатар” танхимд эхлэв. 


Чөлөөтэй: Ж.Батжаргал, Ж.Батсуурь, Ц.Даваасүрэн, Л.Мөнхбаатар, С.Одонтуяа, Б.Пүрэвдорж, Ш.Раднаасэд, Д.Сумъяабазар. 

Нэг.Монгол Улсын Засгийн газар, Японы олон улсын хамтын ажиллагааны байгууллага хооронд байгуулах “КОВИД-19 цар тахлын эсрэг хариу арга хэмжээний яаралтай тусламжийн зээл”-ийн Зээлийн хэлэлцээрийн төсөл, Засгийн газар хооронд солилцох ноот бичгийн төсөл /Засгийн газар 2020.10.06-ны өдөр ирүүлсэн, зөвшилцөх/
Хэлэлцэж буй асуудалтай холбогдуулан Улсын Их Хурлын гишүүн, Сангийн сайд Ч.Хүрэлбаатар, Сангийн дэд сайд С.Мөнгөнчимэг, Сангийн яамны Хөгжлийн санхүүжилтийн газрын дарга И.Батхүү, мөн газрын мэргэжилтэн Ж.Гэрэлмаа нар оролцов. 

Хуралдаанд Улсын Их Хурлын Төсвийн байнгын хорооны ажлын албаны ахлах зөвлөх Ц.Батбаатар, референт Г.Нарантуяа нар байлцав. 

Зөвшилцөх тухай асуудлын талаар Сангийн сайд Ч.Хүрэлбаатар танилцуулав.
Танилцуулгатай холбогдуулан Улсын Их Хурлын гишүүдээс асуулт, санал гараагүй болно.

Б.Жавхлан: Монгол Улсын Засгийн газар, Японы олон улсын хамтын ажиллагааны байгууллага хоорондын “КОВИД-19 цар тахлын эсрэг хариу арга хэмжээний яаралтай тусламжийн зээл”-ийн Зээлийн хэлэлцээрийн төслийг зөвшилцөхийг дэмжье гэсэн санал хураалт явуулъя.

Зөвшөөрсөн:
              6
 
Татгалзсан:

   5


Бүгд:


 11


54.5 хувийн саналаар дэмжигдлээ.


Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд хүргүүлэхээр тогтов. 


Уг асуудлыг 13 цаг 25 минутад хэлэлцэж дуусав.

Хоёр.Төсвийн тогтвортой байдлын зөвлөлийн гишүүнийг томилох тухай

Хуралдаанд Улсын Их Хурлын Төсвийн байнгын хорооны ажлын албаны ахлах зөвлөх Ц.Батбаатар, референт Г.Нарантуяа нар байлцав. 

Төсвийн тогтвортой байдлын зөвлөлийн гишүүнийг томилох тухай асуудлыг нууц санал хураалтаар шийдвэрлэх тул нууц санал хураалтыг зохион байгуулах, дүнг илтгэх тооллогын комисс байгуулав. 

Улсын Их Хурлын гишүүн Д.Тогтохсүрэн тооллогын комиссын бүрэлдэхүүнд Улсын Их Хурлын гишүүн Г.Амартүвшин, Х.Булгантуяа, С.Амарсайхан нарыг оруулах санал гаргав.

Б.Жавхлан: Улсын Их Хурлын гишүүн Д.Тогтохсүрэнгийн гаргасан саналыг дэмжье гэсэн  санал хураалт явуулъя.

Зөвшөөрсөн: 
9

Татгалзсан:

3

Бүгд:

         11

81.8 хувийн саналаар дэмжигдлээ.

Тооллогын комиссын бүрэлдэхүүнд Улсын Их Хурлын гишүүн Г.Амартүвшин, Х.Булгантуяа, С.Амарсайхан нар орж ажиллахаар тогтов.

Тооллогын комисс нууц санал хураалт явуулах журам болон саналын хуудасны загварыг баталгаажуулсныг тооллогын комиссын гишүүн, Улсын Их Хурлын гишүүн Х.Булгантуяа танилцуулав.


Нууц санал хураалт 13.30-13.35 цагийн хооронд явагдав.


Тооллогын комиссын гишүүн, Улсын Их Хурлын гишүүн Г.Амартүвшин Төсвийн тогтвортой байдлын зөвлөлийн гишүүдийг шийдвэрлэх нууц санал хураалтад нийт 9 гишүүн оролцож, 6 гишүүн дэмжиж, 66.7 хувийн саналаар Ланганы Отгонтуяа дэмжигдсэн болохыг танилцуулав.

Б.Жавхлан: “Төсвийн тогтвортой байдлын зөвлөлийн гишүүнийг чөлөөлөх, томилох  тухай” тогтоолын төслийг баталъя гэсэн санал хураалт явуулъя.

Зөвшөөрсөн: 
  8

Татгалзсан:

  3

Бүгд:


11

72.7 хувийн саналаар тогтоол батлагдлаа.


Хуралдаан 20 минут үргэлжилж, 19 гишүүнээс 11 гишүүн ирж, 57.8 хувийн ирцтэйгээр 13 цаг 40 минутад өндөрлөв.

Тэмдэглэлтэй танилцсан:


ТӨСВИЙН БАЙНГЫН ХОРООНЫ ДАРГА                             Б.ЖАВХЛАН

Тэмдэглэл хөтөлсөн: 


ХУРАЛДААНЫ ТЭМДЭГЛЭЛ ХӨТЛӨХ

АЛБАНЫ ШИНЖЭЭЧ                                                               П.МЯДАГМАА

МОНГОЛ УЛСЫН ИХ ХУРЛЫН 2020 ОНЫ НАМРЫН ЭЭЛЖИТ ЧУУЛГАНЫ ТӨСВИЙН БАЙНГЫН ХОРООНЫ 10 ДУГААР САРЫН 08-НЫ ӨДӨР 
/ПҮРЭВ ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Б.Жавхлан: Байнгын хорооны эрхэм гишүүдийн энэ өдрийн амар амгаланг айлтгая. Байнгын хорооны гишүүдийн олонх хүрэлцэн ирсэн тул Төсвийн байнгын хорооны 2020 оны 10 дугаар сарын 07-ны өдрийн хуралдаан нээснийг мэдэгдье. 

Хэлэлцэх асуудал. “Монгол Улсын Засгийн газар, Японы олон улсын хамтын ажиллагааны байгууллага хоорондын КОВИД-19 цар тахлын эсрэг хариу арга хэмжээний яаралтай тусламжийн зээл”-ийн хэлэлцээрийн төсөл. Засгийн газар 2020 оны 10 дугаар сарын 06-ны өдөр өргөн мэдүүлсэн. Зөвшилцөх. Санал, дүгнэлтээ Аюулгүй байдал, гадаад бодлогын байнгын хороонд хүргүүлнэ. 
2.Төсвийн тогтвортой байдлын хараат бус гишүүнийг томилох тухай Байнгын хорооны тогтоолын төсөл. 

Хоёр асуудал хэлэлцэнэ. Хэлэлцэх асуудалдаа оръё. 

1.“Монгол Улсын Засгийн газар, Японы олон улсын хамтын ажиллагааны байгууллага хоорондын КОВИД-19 цар тахлын хариу арга хэмжээнд яаралтай тусламжийн зээл”-ийн хэлэлцээрийн төслийг хэлэлцэж эхэлье. 

Ажлын хэсгийн бүрэлдэхүүнийг танилцуулъя. Хүрэлбаатар Сангийн сайд, Мөнгөнчимэг Сангийн дэд сайд, Батхүү Сангийн  яамны Хөгжлийн санхүүжилтийн газрын дарга, Гэрэлмаа Сангийн яамны хөгжлийн санхүүжилтийн газрын мэргэжилтэн. 

Төсөл санаачлагчийн илтгэлийг Сангийн сайд Хүрэлбаатар танилцуулна. 

Хүрэлбаатар сайдын микрофоныг өгье. 

Б.Жавхлан: Байнгын хорооны дарга Улсын Их Хурлын эрхэм гишүүд ээ, Та бүгдэд энэ өдрийн мэндийг хүргэе. Япон улсын Засгийн газраас короно вируст халдварын үед Монгол Улсын Засгийн газраас авч хэрэгжүүлж буй эдийн засгийг эрчимжүүлэх арга хэмжээг дэмжин Монгол Улсад 25 тэрбум иенийн яаралтай тусламжийн зээлийн төсвийн дэмжлэгийг олгохоор шийдвэрлээд байна. 

Энэ хүрээнд КОВИД-19 цар тахлын эсрэг арга хэмжээний яаралтай тусламжийн зээлийн Монгол Улсын Засгийн газар, Япон улсын засгийн газар хооронд солилцох нот бичиг болон Монгол Улсын Засгийн газар, Японы олон улсын хамтын ажиллагааны байгууллага Жайка хооронд зээлийн хэлэлцээр байгуулахаар урьдчилсан байдлаар тохиролцоод байна. 
Яаралтай тусламжийн зээлийн эргэн төлөх хугацаа 15 жил бөгөөд үүнээс үндсэн төлбөрөөс чөлөөлөгдөх хугацаа 4 жил зээлийн жилийн хүү нь 0.01 хувь, урьдчилгаа шимтгэл 0.1 хувь болно. 

Энэхүү яаралтай тусламжийн зээл нь Монгол Улсын Засгийн газраас короно вируст халдварын цар тахлын үед нийгэм, эдийн засагт үзүүлэх сөрөг нөлөөллийг бууруулах, тогтворжуулахад дэмжлэг үзүүлэн эдийн засгийг эрчимжүүлэх. Иргэд бизнес эрхлэгчдийг дэмжих, нийгмийн эрүүл мэндийг хамгаалах эмзэг бүлгийн иргэдийн амьжиргааг дэмжих зэрэг нийгмийн хамгааллын арга хэмжээнүүдийг хэрэгжүүлэх, Монгол Улсын төсвийн зардлыг санхүүжүүлэхэд ашиглагдана. 
Иймд ковид 19 цар тахлын эсрэг хариу арга хэмжээний яаралтай тусламжийн зээлийн хоёр улсын Засгийн газар хооронд солилцох нот бичгийн төсөл Монгол Улсын Засгийн газар, Японы олон улсын хамтын ажиллагааны байгууллага хооронд байгуулах зээлийн хэлэлцээрийн төслийг хэлэлцэн шийдвэрлэж өгнө үү. 
Баярлалаа. 

Б.Жавхлан: Хүрэлбаатар сайдад баярлалаа. Зээлийн хэлэлцээрийн төсөлтэй холбогдуулан асуулт асуух гишүүд байна уу? Алга байна. Зээлийн хэлэлцээрийн төсөлтэй холбогдуулан үг хэлэх гишүүд алга байна. 

Санал хураалт явуулж эхэлье. Монгол Улсын Засгийн газар Японы олон улсын хамтын ажиллагааны байгууллага хоорондын “КОВИД-19 цар тахлын эсрэг хариу арга хэмжээний яаралтай тусламжийн зээл”-ийн хэлэлцээрийн төслийг зөвшилцөхийг дэмжье гэсэн томьёоллоор санал хураалт. 

Санал хураалтад 11 гишүүн оролцож, 6 гишүүн дэмжиж, 54.5 хувиар санал дэмжигдлээ. 

Зээлийн хэлэлцээрийн төслийг зөвшилцсөн талаар Байнгын хорооноос гарах санал, дүгнэлтийг Улсын Их Хурлын гишүүн Тэмүүлэн Аюулгүй байдал, гадаад бодлогын байнгын хороонд танилцуулна. 

Зээлийн хэлэлцээрийн төслийн зөвшилцөх асуудлыг хэлэлцэж дууслаа. 

Төсвийн тогтвортой байдлын зөвлөлийн хараат бус гишүүнийг томилох тухай асуудлыг хэлэлцэж эхэлье. 

Төсвийн тогтвортой байдлын зөвлөлийн хараат бус гишүүнд нэр дэвшиж байгаа гурван хүнийг танилцуулъя. 
Монгол Улсын Их Хурлын 2017 оны 83 дугаар тогтоолын хавсралтын 8.2 дахь заалтад Төсвийн тогтвортой байдлын зөвлөлийн бүрэлдэхүүнд Улсын Их Хурлын Төсвийн байнгын хорооноос 2, Засгийн газраас 2, Монголбанкнаас 2 хүнийг нэр дэвшүүлж хараат бус 3 гишүүнийг Төсвийн байнгын хорооноос нээлттэй сонгон шалгаруулалтаар нэр дэвшүүлж Улсын Их Хурлын Төсвийн байнгын хорооноос томилно гэж заасны дагуу холбогдох байгууллагын саналыг үндэслэн Төсвийн байнгын хорооны 2018 оны 10 дугаар тогтоолоор зөвлөлийн бүрэлдэхүүнийг томилсон. Төсвийн тогтвортой байдлын зөвлөлийн хараат бус гишүүнээс 1 гишүүний сул орон тоо гарсан тул зөвлөлийн хараат бус нэг гишүүнийг нөхөх нээлттэй сонгон шалгаруулалтад оролцох урилгыг 2019 оны 5 дугаар сарын 29-ний өдрийн өдрийн сонины 112 дугаарт нийтлүүлсэн бөгөөд сонгон шалгаруулалтад оролцохоор Очирын Бат-Эрдэнэ, Ланганы Отгонтуяа, Гүнчин-Ишийн Энхбаяр нарын гурван нэр дэвшигч өөрийн нэрээ дэвшүүлж, материалаа Байнгын хороонд ирүүлсэн байна. 
Эдгээр нэр дэвшигчээс 1 нэр дэвшигчийг зөвлөлийн гишүүнээр томилуулахаар нэр дэвшигчдийн материалыг та бүхэнд тараасан болно. 

Хэлэлцэн шийдвэрлэж өгнө үү. 

Нэг бүрчлэн танилцуулах шаардлага байна уу? Ингэе. Хүрэлцэн ирсэн 2 нэр дэвшигчид баярлалаа. 

Нэг нэр дэвшигч маань ирж амжаагүй байна. Тэгэхээр одоо асуулт асууж, сонсох шаардлагагүй байхаадаа. Материалууд нь дэлгэрэнгүй гишүүд дээр очсон учраас 2 нэр дэвшигч явж байж болно. Баярлалаа. 

Санал хураах процессыг нууцаар цаасаар явуулъя. Цаасан дээр Байнгын хорооныхон бэлдээд гишүүдэд нэг нэр дэвшигчийг л тодруулах учраас гурван нэр дэвшигчээс зөвхөн нэгийг нь дугуйлж өгнө. Хоёр буюу түүнээс дээш дугуйлсан байх юм бол саналын хуудас хүчингүй болох нь байна. 

Булгантуяа гишүүн, Амартүвшин гишүүн 2 тооллогын комиссоор ажиллаад аравхан санал байгаа учраас гялс тоолоод тэгээд танилцуулж өгөөч. 

Зэрэгцээд сууж байгаа Баделхан гишүүн нэмээд орчих уу? Гурван хүн. Тогтохсүрэн гишүүн, Булгантуяа, Амартүвшин гишүүн, Амарсайхан гурван гишүүнийг нэр дэвшүүлж байгаа юм байна. Энэ гурван бүрэлдэхүүнээр нь. 
Тооллогын комиссоо батлах юм байна шүү. 100 хувиар дэмжээд 3 хүний бүрэлдэхүүнтэй тооллогын комисс. Журмаараа явъя. 

Булгантуяа дарга журмаа танилцуулъя.

Х.Булгантуяа: Тооллогын комисс дараах журмаар явахаар тогтлоо. 

1.Санал хураалтаар хүчинтэй саналын хуудсаар оролцсон гишүүдээс саналын дүнг тооцно. 

2.Санал хураалтад гишүүд зөвхөн нэг нэр дэвшигчийг сонгоно. 

3.Хоёр болон түүнээс дээш гишүүдийг сонгосон эсвэл сонголт хийгээгүй бол хүчингүй саналын хуудсанд тооцогдоно. 

4.Санал хураалт хамгийн олон санал авсан нэр дэвшигчийг сонгогдсонд тооцно. 

5.Санал хураалт тэнсэн тохиолдолд дахин санал хураалт явуулж, хамгийн олон санал авсан нэр дэвшигчийг тодруулна. Ийм журмыг гишүүддээ танилцуулж байна. 

Санал хураалтын хуудсыг тараая. 

Б.Жавхлан: Булгантуяа гишүүнд баярлалаа. 1 хүнийг дугуйлах нь байна шүү. Гишүүд анхааралтай байгаарай. Урд дугаарыг нь дугуйлаад. Хойд талд нь дахиад хийчихгүй юу даа. 

Тооллого хийж дууссан бол тооллогын комисс дүнгээ танилцуулна уу? Булгантуяа, Амартүвшин гишүүнийг урьж байна. Амартүвшин гишүүний микрофоныг өгье. 

Г.Амартүвшин: Санал хураалтын тооллогын дүн. Санал хураалтад 9 гишүүн оролцож, нийт хүчинтэй 9 хуудас, санал хураалтын хүчингүй хуудас 0 байна. 

Гүнчин-Иш овогтой Энхбаярыг сонгосон нэг, Ланган овогтой Отгонтуяаг сонгосон 6, Очир овогтой Бат-Эрдэнийг сонгосон 2, ингээд 66.7 хувийн саналаар хамгийн олон санал авсан Отгонтуяа сонгогдлоо. 
Б.Жавхлан: Тооллогын комиссынхонд баярлалаа.

 Санал хураалтын дүнг танилцууллаа. Төсвийн тогтвортой байдлын зөвлөлийн хараат бус гишүүнээр Ланганы Отгонтуяаг томилохыг дэмжье гэсэн томьёоллор санал хураалт явуулъя. Тэгвэл энэ санал хураалт хүчингүй шүү. 
Байнгын хорооны тогтоолын төслийг танилцуулъя. Төсвийн тогтвортой байдлын зөвлөлийн хараат бус гишүүнээр томилох, чөлөөлөх тухай Монгол Улсын Их Хурлын 2017 оны төсвийн тогтвортой байдлын зөвлөлийн дүрэм батлах тухай 83 дугаар тогтоолын хавсралтын 8.2, 9.2.2-т заасныг үндэслэн Монгол Улсын Төсвийн байнгын хорооноос тогтоох нь. Төсвийн тогтвортой байдлын зөвлөлийн хараат бус гишүүнээр Ланганы Отгонтуяаг томилсугай. 
2.Өвгөний Эрдэнэбаярыг Төсвийн тогтвортой байдлын зөвлөлийн хараат бус гишүүний үүрэгт ажлаас чөлөөлсүгэй. Энэ тогтоолыг 2020 оны 10 дугаар сарын 8-ны өдрөөс эхлэн дагаж мөрдсүгэй. 

Төсвийн байнгын хорооны дарга Жавхлан. Байнгын хорооны тогтоолын төслийг танилцууллаа. 

Тогтоолын төслийг Төсвийн тогтвортой байдлын зөвлөлийн гишүүнээс чөлөөлж томилох тухай тогтоолын төслийг батлахыг дэмжье гэсэн саналын томьёоллоор санал хураалт. 

Санал хураалтад оролцсон Байнгын хорооны гишүүдийн олонх энэ саналаар төсвийн тогтвортой байдлын зөвлөлийн хараат бус гишүүнээр Ланганы Отгонтуяа томилогдлоо. Баяр хүргэе. 

Төсвийн тогтвортой байдлын зөвлөлийн хараат бус гишүүнд өөрийн нэрээ дэвшүүлж оролцсон та бүхэнд баярлалаа. 

Зөвлөлийн хараат бус гишүүнээр шинээр томилогдсон Отгонтуяад хариуцсан ажилдаа хариуцлагатай ажиллаж хараат бус бусдын нөлөөнд үл автах нийтийн эрх, хууль ёсны сонирхлыг хамгаалах зарчмыг баримтлан ажиллахыг хүсэж байна. 

Төсвийн тогтвортой байдлын зөвлөлийн бүрэлдэхүүнд Засгийн газраас 2 хүнийг нэр дэвшүүлж Байнгын хороогоор томилуулдаг. Засгийн газраас нэр дэвшүүлж томилогдсон Гунгаадорж, Зөвлөлийн гишүүнээс чөлөөлөгдөх хүсэлтээ ирүүлсэн тул Засгийн газраас дараагийн нэр дэвшигчээ ойрын үед нэр дэвшүүлж зөвлөлийг бүрэлдэхүүнээрээ ажиллах нөхцөлийг бүрдүүлэхийг хүсье. 

Байнгын хорооны хуралдаанаар хэлэлцэх асуудал дууссан тул хуралдаан хаасныг мэдэгдье. 

Гишүүдэд баярлалаа. 

Дууны  бичлэгээс буулгасан:


ХУРАЛДААНЫ ТЭМДЭГЛЭЛ ХӨТЛӨХ

АЛБАНЫ ШИНЖЭЭЧ                                                                П.МЯДАГМАА

